
Pirinio Atlantikoetako gobernuburua Burgi, Izaba eta Frantzia lotzen dituen errepidea ikustera joan da
Errepidea orain dela gutxi berritu dute, segurtasuna hobetzeko eta neguan elurra kentzeko makinak errazago ibiltzeko
2009ko abenduak 15, asteartea.  Pirinio Atlantikoetako gobernuburua, Jean Jaques Lasserre, Burgi, Izaba eta Frantzia lotzen dituen NA-137 errepidean izan da gaur goizean. Izan ere, errepidea hobetzeko eta moldatzeko obrak egin dituzte 14,2 kilometroan, Belaguako bailaran eta Larrako eremu karstikoan, hain zuzen. Ekitaldian Lasserrerekin batera egon dira Herri Lan, Garraio eta Komunikazio kontseilaria, Laura Alba Cuadrado, eta Aretteko eta Izabako alkateak, Pierre Casabonne eta Angel Luis de Miguel Barace, hurrenez hurren. Errepideaz gain, eski nordikorako El Ferial zentroa ere ikusi dute. 
NA-137 errepidea berritzeko proiektuaren helburua da bideko segurtasuna hobetzea eta neguan elurra kentzeko makinak errazago ibiltzea. Proiektua Nafarroa 2012 Planaren eta Errepideak Bizkortzeko Planaren barruan dago; azken plan hori Nafarroako Gobernuak eta SPRIN sozietate publikoak sinatutako hitzarmen baten bitartez ari dira gauzatzen.
Burgi, Izaba eta Frantzia lotzen dituen NA-137 errepidea gaur
Burgi, Izaba eta Frantzia lotzen dituen NA-137 errepidean zeharkako sekzioa handitu dute eta orain 6 metro dauzka; gainera, metro erdiko bazterbidea eta 0,90 metroko hormataldun areka zabalgarria jarri dituzte. Horretarako, hainbat lan egin dituzte; besteak beste, harri-lubetako hormatxoak jarri dituzte eta lurra erauzitako eremuan indusketa batzuk egin dituzte. 
Obra horiei esker drainatzea eta balizajea hobetu dira, bai seinale bertikalak, bai portuaren goialdeko kanpo balizajea. Alde horretatik, elurra kentzeko makinak pasatzeko hormatxoak instalatu dituzte, metalezko barrerak ez hondatzeko. 

Halaber, Belagua ibaiaren gaineko zubia zabaldu dute, hasierako zatian; eta Yeguaceros kuarteletik gertu pasabide kanadarra jarriko dute, animaliak errepidera sar ez daitezen. Gainera, galtzada hiru lekutan zabaldu dute, elurra bil ez dadin.
Obrak Construcciones Mariezcurrena SL enpresak egin ditu, 9.359.885 euroren truke.

( Oharra: navarra.es web guneko albisteen atalean prentsa-ohar honi buruzko argazki bat dago.

